
Brahmakamandalutirtha Stotram

ಬ್ರಹ್ಮಕಮಂಡಲುತೀರ್ಥಸ್ತೋತ್ರಂ

.. ಶ್ರೀಗಣೇಶಾಯ ನಮಃ ..
ದೇವರ್ಷಯಊಚುಃ .
ಸರ್ವಾದಿಭೂತಂ ತ್ರಿಗುಣೇಷು ಸಂಸ್ಥಂ ತೀರ್ಥೇಷು ಯತ್ ಸರ್ವವಿಕಾರಹೀನಂ .

ತೀರ್ಥಂ ತುರೀಯಂ ಚ ನಮಾಮಹೇ ತತ್ತೀರ್ಥಾತ್ಮಕಂ ಪಾಪವಿನಾಶದಕ್ಷಂ .. 4..

ಗಂಗಾದಿನದ್ಯಃ ಪ್ರಭವಾ ಯತಶ್ಚ ಸರ್ವಾಂತರಸ್ಥಂ ಸ್ಥಿತಮಾತ್ಮರೂಪಂ .

ನಾದಾತ್ಮಕಂ ರೂಪಮಥೋ ವಿಧಾಯ ತಚ್ಚಾಲಕಂಯತ್ತು ನಮಾಮಹೇ ತತ್ .. 5..

ಪುರಾಣಗೀತಂ ವಿಧಿಪಾಪನಾಶಂ ಕಮಂಡಲುಸ್ಥಂ ಪರಮಪ್ರಮೇಯಂ .

ಅಪಾರತೀರ್ಥೇಷು ತದಾತ್ಮಭಾವಂ ಭವಿಷ್ಯತೇ ದೇಹಧರಂ ನಮಾಮಃ .. 6..
ನಾಥೋ ವಿಧಾತಾ ಚ ಭವೇನ್ಮಹಾತ್ಮನ್ ಪಾಪೇನಯುಕ್ತಶ್ಚ ತಥಾ ಸ್ಥಿತಶ್ಚೇತ್ .

ವಿಶ್ವಂ ಪರಂ ನಾಶಮುಪೈಷ್ಯತಿ ತ್ವಂ ಪ್ರತ್ಯಕ್ಷತಾಮೇಹಿ ದಯಾಕರಾತಃ .. 7..
ಗಂಗಾಸ್ವರೂಪಾಯ ನಮೋ ನಮಸ್ತೇ ಬ್ರಹ್ಮಾತ್ಮಜಾರೂಪಧರಾಯ ತುಭ್ಯಂ .

ತುಭ್ಯಂ ಪ್ರಯಾಗಾಯ ಚ ನಾರ್ಮದಾಯ ಕಾಲಿಂದಿಕಾಸ್ಥಾಯ ನಮೋ ನಮೋ ವೈ
.. 8..

ಕೃಷ್ಣಾಸ್ವರೂಪಾಯ ಕಕುದ್ಮತೀಸ್ಥ ಯದ್ದೇವನದ್ಯೈ ಚ ಪಯೋಷ್ಣಿಕಾಯೈ .
ವೇಣೀಸ್ವರೂಪಾಯ ಚ ಪುಷ್ಕರಾಯ ತಾಪೀಪ್ರಭಾಸಾಯ ಚ ಸರ್ವತೀರ್ಥ .. 9..

ಗೋದಾವರೀರೂಪಧರಾಯ ತುಭ್ಯಂ ಕ್ಷಿಪ್ರಾಸ್ಥಸಿಂಧುಸ್ಥ ಮಹೀಸ್ವರೂಪ .

ಕಾವೇರಿಕಾಸ್ಥಂ ಸರಯೂಸ್ವರೂಪಂ ಪೂರ್ಣೇ ನಮಸ್ತೇಽಸ್ತು ಕಮಂಡಲುಸ್ಥಂ .. 10..

ಸಾರ್ಧತ್ರಿಕೋಟೀಪ್ರವರಸ್ಥಕಾಯ ತೀರ್ಥೇಶ್ವರಾಯೈವ ನಮೋ ನಮಸ್ತೇ .

ಅನಂತತೀರ್ಥಪ್ರವರಾಯ ನಿತ್ಯಂ ಕ್ಷೇತ್ರೇ ಮಯೂರೇ ತು ಸಮಾಸ್ಥಿತಾಯ .. 11..

ವಾರಾಂಪತಿಸ್ಥಾಯ ಸರೋವರಾಯ ವಾಪೀಸ್ಥಕೂಪಾಯ ನಮೋ ನಮಸ್ತೇ .

ಯದ್ಯಜ್ಜಲಂ ಭಾನುಘನಸ್ಥರೂಪಂ ತತ್ರಸ್ಥಕಾಯೈವ ನಮೋ ನಮಸ್ತೇ .. 12..

ತ್ವಯಾ ತತಂ ಸರ್ವಮಿದಂ ವಿಭಾತಿ ಚರಾಚರಸ್ಥಂ ಚ ಜಲಂ ಪರೇಶ .

ಕೃಪಾಕಟಾಕ್ಷಾಮೃತಧಾರಯಾಽಸ್ಮಾನ್ ರಕ್ಷಸ್ವ ಸಂದರ್ಶಯ ತೇ ಸ್ವರೂಪಂ .. 13..

(ಫಲಶ್ರುತಿಃ)
ಭೃಶುಂಡ್ಯುವಾಚ .

ಏವಂ ಸಂಸ್ತುವತಾಂ ತೇಷಾಂ ಪುರಸ್ತೇಜೋಮಯಂ ಜಲಂ .

ಪ್ರಾದುರ್ಬಭೂವ ತತ್ ದೃಷ್ಟ್ವಾ ಪ್ರಣೇಮುಃ ಸಸುರರ್ಷಯಃ .. 14..
ತಾನುವಾಚ ಮಹಾತೀರ್ಥಂ ಹರ್ಷಯುಕ್ತೇನ ಚೇತಸಾ .

ವರಂ ವೃಣುತ ದೇವೇಶಾ ಮುನಯಸ್ತಂ ದದಾಮ್ಯಹಂ .. 15..

ಭವತ್ಕೃತಮಿದಂ ಪುಣ್ಯಂ ಸ್ತೋತ್ರಂ ಮೇ ಪ್ರೀತಿವರ್ಧನಂ .

ಭವಿಷ್ಯತಿ ನ ಸಂದೇಹೋ ಭುಕ್ತಿಮುಕ್ತಿಪ್ರದಾಯಕಂ .. 16..

ಪಠತೇ ಶೃಣ್ವತೇ ನಿತ್ಯಂ ಮಯಿ ಸ್ನಾನಫಲಪ್ರದಂ .

ಸರ್ವಾಘನಾಶನಂ ಸದ್ಯೋ ಭವಿಷ್ಯತಿ ವಿಶೇಷತಃ .. 17..
ಇತಿ ಬ್ರಹ್ಮಕಮಂಡಲುತೀರ್ಥಸ್ತೋತ್ರಂ ಸಂಪೂರ್ಣಂ ..

- ..ಮುದ್ಗಲಪುರಾಣಂ ಷಷ್ಟಃ ಖಂಡಃ .ಅಧ್ಯಾಯಃ 25 . 6.25 4-17..

- .. mudgalapurANaM ShaShTaH khaNDaH . adhyAyaH 25 . 6.25 4-17..

